
ПСИХИК ТАРАҚҚИЁТДА ЖИНСИЙ ИДЕНТИФИКАЦИЯНИНГ ШАКЛЛАНИШИ
Онтогенезда жинс дифференциациясининг биологик омилларига ижтимоий муҳит таъсири қўшилиб боради. Жинсий  мансублик - бу фенотип, яъни туғма ва орттирилган хусусиятларнинг йиғиндисидир.

 Жамиятда қабул қилинган маданий анъаналарга мувофиқ тарзда бола жинсий ролларга ўргатилади, маскулинлик ва фемининлик ҳақидаги стереотиплар –ҳақиқий эркак ва аёл қандай бўлиши кераклиги ҳақидаги тасаввурлар шакллантирилади. 


Жинсий идентификация кўп босқичли жараён  бўлиб, уни муаллифлар турлича босқичларга ажратишади. Я. Л. Коломинский ва М. X. Мелтсас (1985)лар жинс-рол идентификациясини икки гуруҳга бўлишади:

1) жинсий идентификация- ўзини муайян жинсга мансублигини тушуниш; ўзини у ёки бу жинсга алоқадор деб билган индивиднинг онги ва хулқ-атворининг яхлитлиги (З. Старович, 1991); 

2) ҳақиқий жинсий-ролли идентификация – эркак ва аёлларнинг ролларини билиш ва ўзлаштириш. 

С. Томпсон (1975) жинсий ролларнинг дастлабки ривожланишида учта босқични ажратган:
1) бола иккита жинс борлиги ҳақида билимга эга бўлади; 

2) ўзини бу тушунчалардан бирига киритади; 

3) ўзини-ўзи аниқлаш орқали янги хулқ-атвор шаклларини танлайди ва ҳатти-ҳаракатларида уларга асосланади. 


Е.П.Ильиннинг таъқидлашича, боланинг ёши улғайиши билан дастлабки жинсий идентификация ўзгариб боради. Ўзининг жинсий мансублигини психологик аниқлаш бола ҳаётининг иккинчи йилидан бошланади ва учинчи йили тобора мустаҳкамланади. Бу муддатда 75% болалар ўзларини ўғил ёки қиз бола эканликларини аниқ билишади, ҳатто бошқаларни ҳам ўғил ва қиз болаларга ажратишади.[1]

Л. Кольбергнинг фикрича, барқарор (констант) жинсий идентификация 2 ёшдан 7 ёшгача бўлган даврда шаклланади. Бу йўл-йўриқ ва жинсий дифференциация фаоллашувининг кучайиши даврига тўғри келади, бола ўз ташаббуси билан турли ўйин ва шерикларни танлай олади, турли қизиқишлар шаклланади, бир хил жинсдагиларнинг кичик гуруҳлари вужудга келади. [2]

Ҳақиқий  жинс-рол мавқеининг шаклланиши ўспиринлик даврига келиб якунланади. Қизларда ўзининг ташқи кўринишига эътибор кучаяди, унинг аҳамиятини юқори баҳолаш, ўзига баҳонинг ортиши, қарама-қарши жинс вакиллари томонидан ўзи ва бошқалар муваффақиятига юқори баҳога ва ёқишга бўлган эҳтиёжнинг кучайиши билан характерланади. Ўспиринлар учун эса куч ва мардликни илоҳийлаштириш хосдир.


Ижтимоий ўрганиш назарияси тарафдорлари фикрича, жинсий идентификация бола томонидан у ёки бу жинс учун типик ҳисобланган хулқ-атворни ўзлаштиргандан сўнг намоён бўлади. Когнитив психология тарафдорлари эса, дастлаб бола жинсий мансубликни ўзлаштиради, сўнгра ўзини жинснинг ролига мос ҳолда тутишга ҳаракат қилади. Ҳар қандай шароитда ҳам жараён ўз-ўзидан бўлмаслиги ва узоқ давом этишини унутмаслик керак, деб кўрсатиб ўтишган.

Баъзи муаллифлар (Ю. Е. Алешина и А. С. Волович, 1991; Дж. Стокард и М. Джонсон,1989)нинг таъкидлашича,  ўғил болалардаги жинсий идентификация қизларга нисбатан қийинроқ шароитларда кечади. Идентификациянинг шаклланишига тўсқинлик қилувчи омиллар қаторига боланинг кўп вақт онаси билан мулоқотда бўлиши, отаси асосий вақтини ишда ўтказгани учун болага кам аҳамиятли объект сифатида намоён бўлишини киритиш мумкин. Бунинг оқибатида онага идентификация қилиш, яъни феминизация вужудга келади. Унинг хулқ-атворида боғланиб қолиш, итоаткорлик пассивлик каби хусусиятлар кузатилади. Шундай қилиб, боланинг олдида аёллик идентификациясини эркаклик идентификациясига ўзгартиришдан иборат мураккаб вазифа туради. Ўғил бола тарбиясида энг кўп муносабатда бўладиган кишилар яна аёллар(мактабгача таълим муассасаси тарбиячиси,  болалар шифокори, бошланғич синф ўқитувчиси) дан иборатдир. Шунинг учун бола эркакларнинг жинсга хос роллари ва хулқ-атвори ҳақида аёлларнинг ролига қараганда кам маълумотга эга бўлади. Натижада бола ўз жинсий идентификациясини негатив асосда қуришга ҳаракат қилади, қизларга ўхшамасликка, аёлларнинг фаолиятида иштирок этмасликка интилади. Ўз навбатида катталар ҳам болада “эркакларга хос” хулқ-атворни рағбатлантириш ўрнига, “эркакларга хос бўлмаган” ҳолатларни муҳокама қиладилар ( “сенга йиғлаш мумкин эмас, ахир қиз бола эмассан” каби). Мазкур ҳолат қиз болаларда жинс-рол идентификацияси узлуксиз,  ўғил болаларга нисбатан низоларсиз кечишидан далолат беради.
Бола ҳаётининг учинчи йилида тенгдошлар мазкур жинс учун хос бўлган ёки хос бўлмаган типик хулқ-атвор шаклларининг бир-бирида намоён бўлишини мустаҳкамлаши ёки муҳокама қилиши мумкин. Ўғил болалар қиз болаларга нисбатан тенгдошларининг хулқ-атворига фаолроқ таъсир кўрсатадилар. Гендер ролларга мос бўлмаган хулқ-атворнинг ўғил болалар ўртасида оммалашиб кетиш хавфи юқоридир. Қизлар билан ўйнаган ўғил болалар тенгдошлари томонидан ҳазил-мутойиба объектига  айланиб қолади ва жинс-рол стереотипларига бўйсинадиган муҳитда улар унчалик машҳур бўла олмайдилар. Бироқ ҳар икки жинс вакиллари ҳам ўғил болаларга осонлик билан тақлид қиладилар.

Идентификация жараёни ўғил болаларда 10 ёшда, қизларда 9 ёшда ўзини-ўзи англашнинг ривожланиши ва ота-она таъсиридан озод бўлиш автономия-эмансипацияга интилиш ҳиссининг пайдо бўлиши билан тўхташи мумкин. Идентификациянинг муваффақияти бола тасаввурида ота-онанинг компетентлик ва юқори обрў-эътиборга эга эканлиги, шунингдек оилада ўғил ола учун бобо ва қиз бола учун бувиларнинг бирга яшашига ҳам боғлиқдир.  

